
Tras chavorgias e valluns
Transruinaulta e Transviamala

DA GION NUTEGN STGIER / ANR

� La proxima fin d’emna han lieu duas 
cursas singularas en noss chantun. 
Per la terza giada partan sonda curri-
ders davent da Glion en direcziun Tu-
saun tar il Transruinaulta. In di suenter 
ha lura lieu la 15avla ediziun da la cur-
sa Transviamala, da Tusaun a Donat. 
En il center da las duas cursas da la pro­
xima fin d’emna stattan bain ils 1600 
participants e las participantas, dentant 
er duas chavorgias dal Grischun ch’èn 
popularas er sur ils cunfins da noss chan­
tun. Quai èn la chavorgia dal Rain en 
Surselva e la chavorgia da la Viamala en 
il Grischun central. Ellas duas han dà il 
num a las cursas, il Transruinaulta ed il 
Transviamala. Las duas chavorgias èn se­
gir er quellas che sveglian il pli grond in­
teress tar ils curridurs e las curriduras che 
sa participeschan a quellas duas occur­
renzas da sport. Cumbinar ina cursa cun 
traversar duas chavorgias particularas, 
quai è be pussaivel tar il Transruinaulta e 
tar il Transviamala. 

Ina distanza da 42 km
Sonda proxima ha lieu il Transruinaulta e
quai per la terza giada. Da la partida vegnan
ad esser passa 600 umens e dunnas. Sco quai
ch’ils organisaturs han communitgà èsi anc
pussaivel da s’annunziar a curta vista per
quella cursa cun ina distanza da 42 km. La
partenza dal Transruinaulta è a Glion e da

là maina il traject 11 km tras la chavorgia dal
Rain, la Ruinaulta. La cursa cuntinua cun
ina muntada fin a Versomi, tras il vallun da
Versomi a Scardanal. Vinavant maina il tra­
ject a Razén, suenter fin a Präz e da la Mun­
togna a l’arrivada a Tusaun. Avant in onn ha
gì il victur Beat Ritter da Puntraschigna per
quels 42 km trais uras e 21 minutas. Anc è
l’Engiadinais betg annunztgà per la cursa da
sonda, dentant la victura 2015, Kathrin
Götz da Bellach, bain.

1000 curridurs e curriduras
Il Transviamala, quel ha ina pli lunga tra­
diziun ch’il Transruinaulta. Dumengia 
proxima ha quella cursa da Tusaun a Do­
nat lieu per la 15avla giada e quai cun ina 
participaziun da 1000 curridurs e curri­
duras. Il dumber da participants e parti­
cipantas è limità sin 1000 dels e gia a la 
fin d’avust era quel contingent cuntan­
schì, accentuescha Anita Fuchs, la pleda­
dra da medias da la Transviamala. Cun 
19 km è il Transviamala considerabla­
main pli curt ch’il Transruinaulta, den­
tant tuttina spectacular. Pussaivel è però 
er da far il Transviamala pli curt cun ina 
distanza dad 11,5 km. Il traject original, 
quel da 19 km, maina da Tusaun tras la 
chavorgia da la Viamala e tras in guaud 
cun ina pulita pendenza fin a Ziràn. La 
cursa cuntinua en direcziun Andeer e vi­
navant a l’arrivada a Donat. A Donat han 
lura er lieu cursas per uffants e per quel­
las è ina preannunzia betg necessaria.Sur culms e vals, tras chavorgias e valluns maina il traject da las duas cursas Transruinaulta e Transviamala. MAD

Affons dil 4. quartal
dall’annada 2015

Suenter las presentaziuns dils affons dil tierz quartal dall’annada 
2015 vul La Quotidiana cuntinuar cun presentar ils affons dil 
quart quartal 2015. Nus dein la pusseivladad agl entir intschess 
romontsch da separticipar.

Tarmettei pia ina foto actuala da vies affon ch’ei naschius den-
ter l’entschatta october ed ils 31 da december 2015 cun las 
suandontas indicaziun.

– num e prenum digl affon
– data da naschientscha
– liug da domicil
– num e prenum dils geniturs

La foto digitala duei esser sil pli pauc 500 KB. Fotografias da han-
dy ein buc adattadas, bunas fotos sin pupi perencunter bein. Se-
capescha che lezzas vegnan returnadas. 

Las fotografias e las indicaziuns ein d’inoltrar entochen l’en-
tschatta schaner 2017 alla suandonta adressa:

La Quotidiana
L’annada 2015

Via Sommerau 32
7007 Cuera

e-mail: redacziun@laquotidiana.ch
Ord il ravugl dallas annunzias inoltradas trai la diala da cletg treis victurs. La Quotidiana 
selegra dils purtrets dils affons romontschs ed engrazia per la collaboraziun.

� OPINIUNS

Cun frina ed aua fan ins pasta, basta. 
A Vuorz era?

Las elecziuns communalas 2016 paran 
dad esser stadas sut in’autra enzenna. Ins 
ha fiers ord nuegl ti mordio. Ni mettan 
ils novs uss il cultem mo sin in auter lidi­
mer? 

Malgrad massivs e stedis bufs ord la 
medema cuschina enviers «ils veders» 
astgan ins constatar che lur «pei el tgil» 
ha buca da far cun lur lavur en uffeci, mo­
bein cun lur tenuta en caussa fusiun. E 
sur da fusiuns san ins pilver esser da dif­
ferents meinis. La «Barbara» giu Cuera 
ella Casa Grischa offerescha milliuns e 
milliuns, daners da nus pagataglias, per 
far crescher las amicezias denter las vi­
schnauncas. Denton ir a bratsch ei in act 
dallas dunnas per ir a priedi ni per saltar. 
Essend fetg perschuadius che sch’ins va 
zops e sependa in vid l’auter, van baul ni 
tard omisdus a tiara.

Nezegiar sinergias, spargnar persunal 
tscheu e leu, buca glieud per occupar ils 
mandats en las vischnauncas ect. ect. ein 
ils arguments per far fusiunar. La realitad 
dallas fusiuns ei magari in tec autra.
– Ils milliuns da Cuera liuan savens na­
ven sco la neiv dalla primavera. Ils ma­
ghers restan maghers e fan alla finala sa­
vens aunc pigiurar ils stagns. 
– Ella vischnaunca fusiunada da Claustra 
han ins refiers uonn las elecziuns com­
munalas pil secund scrutini dalla prima­
vera/stad sigl atun: «Nus havein momen­
tan buca candidats avunda.»

Item, a Vuorz vegn a semidar bia egl 
avegnir, tuts che han (suenter la decisiun 
dils 20 da schaner 2012 da buca fusiu­
nar) remess mandats, ein extrai ord 
uniuns, retuornan puspei. Vuorz vegn 
puspei ad haver dus chors, duas stizuns, 
ina pasternaria, duas bancas, ina posta e 
bia, bia auter sco quei ch’ins stuess haver 
per surviver en in vitget che viva halt bu­
ca mo cun gir a tschels nua ch’igl ei dad 
ir a cumprar la frina, e lu sez… Ei vegn 
ad esser fetg palpitont dil progress ch’ei 
vegnius offerius en bia votums a caschun 
da radunonzas communalas dils davos 
treis onns ch’ils «veders» hagien buca rea­
lisau. Lein mo sperar ch’ei detti buca 

plazzas che nus pagataglias havein puspei 
d’ulivar ora cunquei che la «vacca sontga 
en nossa regiun» porta buca la prestaziun 
ch’ella stuess. 

Cara «Barbara» en Casa Grischa e tut 
tes giuvnals per fusiuns, dei buca si la spe­
ronza pil bien da nossas vischnauncas. 
Denton las fusiuns sco ellas ein vegnidas 
messas en vigur entochen ussa tarlischan 
mo cun bia politura artificiala. La Sursel­
va ha 21 325 habitonts. Plirs marcaus el­
la Bassa, ni era la capitala grischuna, han 
per quei diember e dapli mo in capo.

En quei senn datti per mei mo ina re­
giun, e quella ha dad esser ferma, senza 
prencis e princessas cun survituts sin tuts 
mauns che garegian en statisticas con res­
gem ch’ei vegn produciu las gievgias. Ins 
pudess haver il sentiment che fusiuns ed 
ils rizrazs entuorn il rumantsch grischun 
hagien enzatgei communabel. Cheu vi 
sco cheu neu vegni sestendiu e segloriau 
cun esser perschuadius che mintgin sto 
sgriflar sin sia plattamorta siu agen patua, 
respectiv francar sia atgna «camischa» en 
sia cuort. Erich Cadonau, Vuorz

Forum da 
discussiun

Questa rubrica stat a disposiziun
a lecturas e lecturs per s’exprimer
davart temas actuals e brisants.
Las contribuziuns ston esser si­
gnadas cun l’entir num e s’ab­
stegnair d’invectivas persunalas.
La Quotidiana publitgescha mo
chartas da lectur scrittas en ru­
mantsch e fa sezza naginas trans­
laziuns. Vos resuns e Vossas reac­
ziuns sin artitgels publitgads en
La Quotidiana pudais Vus tra­
metter per e­mail: redacziun@
laquotidiana.ch u per posta a la
redacziun da La Quotidiana, Via
Sommerau 32, 700o7 Cuira

